[image: image1.jpg]RGN AT T

o7 AfwTEeq

PRESS INFORMATION DEPARTMENT. GOVERNMENT OF THE PEOPLE’S REPUBLIC OF BANGLADESH






তথ্যবিবরণী                                                                                                    নম্বর : ৪২৫৬
নিউজিল্যান্ডের বিপক্ষে টি-২০ সিরিজের দ্বিতীয় ম্যাচে জয়লাভ করায় বাংলাদেশ ক্রিকেট দলকে 
বাণিজ্যমন্ত্রী, ক্রীড়া প্রতিমন্ত্রী ও সংস্কৃতি প্রতিমন্ত্রীর অভিনন্দন
ঢাকা, ১৯ ভাদ্র (৩ সেপ্টেম্বর) : 

নিউজিল্যান্ডের বিপক্ষে পাঁচ ম্যাচের টি-টোয়েন্টি ক্রিকেট সিরিজের দ্বিতীয় ম্যাচেও জয়ী বাংলাদেশ ক্রিকেট দলকে প্রাণঢালা অভিনন্দন জানিয়েছেন বাণিজ্যমন্ত্রী টিপু মুনশি এবং যুব ও ক্রীড়া  প্রতিমন্ত্রী মোঃ জাহিদ আহসান রাসেল  ও সংস্কৃতি বিষয়ক প্রতিমন্ত্রী কে এম খালিদ। 


আজ পৃথক অভিনন্দন বার্তায় মন্ত্রী ও প্রতিমন্ত্রীদ্বয় বাংলাদেশ ক্রিকেট দলের সকল খেলোয়াড়, কর্মকর্তা,  কোচসহ সংশ্লিষ্ট সকলকে প্রাণঢালা অভিনন্দন ও শুভেচ্ছা জানিয়েছেন।

অভিনন্দন বার্তায় তাঁরা আরো বলেন, সিরিজের দ্বিতীয় ম্যাচেও বাংলাদেশ ব্যাটিং, বোলিং ও ফিল্ডিংয়ে অসাধারণ নৈপুণ্যের স্বাক্ষর রেখে জয়লাভ করেছে। সিরিজের বাকি ম্যাচগুলোতেও বাংলাদেশ দলের জয়ের ধারা অব্যাহত থাকবে মর্মে তাঁরা আশাবাদ ব্যক্ত করেন।
#
বকসী/পাশা/রেজুয়ান/মোশারফ/সেলিম/২০২১/২১১০ ঘণ্টা 

তথ্যবিবরণী                                                                                               নম্বর :  ৪২৫৫
 

নির্ধারিত এলাকায় শিল্প-কারখানা স্থাপন করলে দ্রুততার সাথে 
গ্যাস-বিদ্যুৎ সংযোগ প্রদান করা হবে
                                                      -- বিদ্যুৎ প্রতিমন্ত্রী
 

কেরানীগঞ্জ (ঢাকা), ১৯ ভাদ্র (৩ সেপ্টেম্বর) : 


বিদ্যুৎ জ্বালানি ও খনিজ সম্পদ প্রতিমন্ত্রী নসরুল হামিদ বলেছেন, নির্ধারিত এলাকায় শিল্প-কারখানা স্থাপন করলে দ্রুততার সাথে গ্যাস- বিদ্যুৎ সংযোগ প্রদান করা হবে । বিসিক বা ইপিজেডে গ্যাস বিদ্যুৎ সংযোগ প্রদানে অগ্রাধিকার দেওয়া হচ্ছে।

প্রতিমন্ত্রী আজ কেরানীগঞ্জে পানগাঁও ভালভ স্টেশন হতে বিসিক শিল্পনগরী পর্যন্ত ২০ কিলোমিটার গ্যাস পাইপলাইন নির্মাণ প্রকল্প কার্যক্রম উদ্বোধনকালে প্রধান অতিথির বক্তব্যে এসব কথা বলেন । তিনি বলেন, বিসিক শিল্প এলাকায় গ্যাস সরবরাহ বাড়ানোর ফলে শিল্পায়নসহ নতুন কর্মসংস্থানের সুযোগ হবে। গ্যাসের চাপ স্বাভাবিক থাকবে। কোভিড পরিস্থিতিতেও বিদ্যুৎ ও জ্বালানি উন্নয়ন কার্যক্রম অব্যাহত রয়েছে। ২০২০-২১ অর্থবছরের বার্ষিক উন্নয়ন কর্মসূচি বাস্তবায়নে জ্বালানি ও খনিজ সম্পদ বিভাগ ১০৪ দশমিক ২৭ শতাংশ এবং বিদ্যুৎ বিভাগ ৯৭ দশমিক ৭৪ শতাংশ অর্জন করেছে । উন্নয়ন ও অগ্রগতির ধারা অব্যাহত রাখা হবে।

প্রতিমন্ত্রী এ সময় "সিলেট গ্যাস ফিল্ড লিঃ এর হরিপুর ফিল্ডে খননকৃত সিলেট ৯ নং কূপ হতে দৈনিক ৫০ লক্ষ ঘনফুট গ্যাস জাতীয় গ্রিডে সরবরাহ কার্যক্রম ঘোষণা করেন। আজ থেকেই এ গ্যাস জাতীয় গ্রিডে সরবরাহ শুরু হয়েছে।

কেরানীগঞ্জ উপজেলা পরিষদের চেয়ারম্যান শাহীন আহমেদের সভাপতিত্বে অনুষ্ঠানে অন্যান্যের মধ্যে জ্বালানি ও খনিজ সম্পদ বিভাগের সিনিয়র সচিব মোঃ আনিসুর রহমান ও তিতাস গ্যাস লিমিটেডের ব্যবস্থাপনা পরিচালক প্রকৌশলী আলী ইকবাল মোহাম্মদ নুরুল্লাহ বক্তব্য রাখেন।
#
আসলাম/পাশা/রেজুয়ান/মোশারফ/সেলিম/২০২১/১৯৩০ ঘণ্টা 

তথ্যবিবরণী                                                                                               নম্বর :  ৪২৫৪
 



উৎপাদন ও মাড়াইয়ে আধুনিক প্রযুক্তির ব্যবহারে আখচাষ লাভজনক হবে

                                                                         -- কৃষিমন্ত্রী

ঢাকা, ১৯ ভাদ্র (৩ সেপ্টেম্বর) : 


কৃষিমন্ত্রী ড. মোঃ আব্দুর রাজ্জাক বলেছেন, দেশে আখ উৎপাদন এবং আখ মাড়াই বা চিনিকল-দুই জায়গাতেই আধুনিক প্রযুক্তির ব্যবহার করতে হবে। এর ফলে দুই জায়গাতেই যদি উৎপাদন ও উৎপাদনশীলতা বাড়ে, তাহলে আখ চাষ লাভজনক হবে। একইসাথে, আখের সঙ্গে সাথী ফসল চাষ করতে হবে। বিএসআরআই উদ্ভাবিত উন্নত জাতের সাথে সাথী ফসল চাষ করলে আখচাষ লাভজনক হবে। কৃষকেরা আখ চাষে উদ্বুদ্ধ হবে।


আজ টাঙ্গাইলের ধনবাড়ী উপজেলা কনফারেন্স রুমে বাংলাদেশ সুগারক্রপ গবেষণা ইনস্টিটিউট (বিএসআরআই) আয়োজিত ‘সুগারক্রপ চাষের আধুনিক প্রযুক্তি’ শীর্ষক প্রশিক্ষণ কোর্সের উদ্বোধন অনুষ্ঠানে মন্ত্রী এসব কথা বলেন। মন্ত্রী ঢাকা থেকে ভার্চুয়ালি এ অনুষ্ঠানে বক্তব্য রাখেন।


মন্ত্রী বলেন, দেশের সুগারমিলগুলো অনেক পুরনো। চিনি উৎপাদন প্রযুক্তিও আধুনিক নয়। অন্যদিকে মাঠে আখের উৎপাদনশীলতা কম। এতে চিনি উৎপাদনে খরচ অনেক বেশি হয়। বর্তমানে ১ কেজি চিনি উৎপাদন করতে যে খরচ পড়ে তা কমিয়ে আনা যায় কিনা যাচাই করা দরকার। প্রয়োজনে ‘আধুনিক প্রযুক্তির ১টি মডেল সুগারমিল’ পরীক্ষামূলকভাবে স্থাপন করা যেতে পারে। এর সাথে মাঠে উন্নত জাতের আখের চাষ। তারপরও যদি দেখা যায়, চিনির উৎপাদন খরচ কমছে না ও আখ চাষ লাভজনক নয়; তাহলে দেশে চিনিকল বন্ধ করে দেয়া দরকার।


বিএসআরআইয়ের মহাপরিচালক ড. আমজাদ হোসেনের সভাপতিত্বে বিএসআরআইর পরিচালক সমজিৎ কুমার পাল, জামালপুর উপকেন্দ্রের প্রধান বৈজ্ঞানিক কর্মকর্তা খন্দকার মহিউল আলম, টাঙ্গাইল কৃষি সম্প্রসারণের উপপরিচালক আহসানুল বাসার, উপজেলা পরিষদের ভাইস চেয়ারম্যান প্রমুখ বক্তব্য রাখেন।

বিএসআরআই জানায়, খাদ্য ও কৃষি সংস্থার (‌এফএও) সুপারিশ অনুযায়ী জনপ্রতি বছরে ১৩ কেজি চিনি/গুড় গ্রহণ করা প্রয়োজন। সে হিসাবে দেশে প্রতি বছর প্রায় ২০ লক্ষ টন চিনি/গুড় প্রয়োজন। বর্তমানে উৎপাদিত হয় প্রায় ৬ লক্ষ টন (০.৬৮ লক্ষ টন চিনি আর ৫.৩২ লক্ষ টন গুড়)। বছরে ঘাটতি ১৪ লক্ষ টন।


ঘাটতি পূরণের জন্য দরকার আরো বেশি গবেষণা ও উদ্ভাবিত প্রযুক্তি সম্প্রসারণ। সেলক্ষ্যে বিএসআরআই কাজ করে যাচ্ছে। ইতোমধ্যে আখের ৪৮ টি জাত উদ্ভাবন করেছে। এর মধ্যে চিবিয়ে খাওয়া ও রস পান উপযোগী ৩টি, বন্যা সহিষ্ণু ৯টি, জলাবদ্ধতা সহিষ্ণু ১০টি, খরা সহিষ্ণু ৭টি, লবণাক্ততা সহিষ্ণু ৬টি উল্লেখযোগ্য।


আখের সাথে সাথীফসল হিসেবে আলু, পিঁয়াজ, রসুন, ফুলকপি, বাঁধাকপি, ডাল, তেল, মশলা প্রভৃতি ফসল চাষের প্রযুক্তিও উদ্ভাবন করেছে সংস্থাটি।


এছাড়া, বিএসআরআইর মহাপরিচালক ড. আমজাদ জানান, যেসব স্থানে অন্যান্য ফসল কম চাষ হয় সেখানে চাষের উপযোগী জাত ও প্রযুক্তি উদ্ভাবন ও সম্প্রসারণে গুরুত্ব দেয়া হচ্ছে। খরাপীড়িত, বন্যাপ্রবণ, জলাবদ্ধতা, চর, হাওড়, লবণাক্ত ও পাহাড়ি এলাকায় আখ চাষে গুরুত্ব দেয়া হচ্ছে। চিবিয়ে খাওয়া ও রস পান উপযোগী জাতের আখ চাষ লাভজনক হওয়ায় কৃষকদের মধ্যে আগ্রহ বাড়ছে।

#

কামরুল/পাশা/রেজুয়ান/মোশারফ/সেলিম/২০২১/১৭৪০ ঘণ্টা 

তথ্যবিবরণী                                                                                               নম্বর :  ৪২৫৩
 

মমেক হাসপাতালে অদ্যাবধি ৯ হাজার ৯৬৮টি সিলিন্ডার অক্সিজেন প্রদান করেছেন সংস্কৃতি প্রতিমন্ত্রী
 

ময়মনসিংহ, ১৯ ভাদ্র (৩ সেপ্টেম্বর) : 


ময়মনসিংহ মেডিকেল কলেজ (মমেক) হাসপাতালের করোনা রোগীদের জরুরি চিকিৎসা সেবার সুবিধার্থে ব্যক্তিগত উদ্যোগে আজ ২৫৭টি-সহ অদ্যাবধি সর্বমোট ৯ হাজার ৯৬৮টি সিলিন্ডার অক্সিজেন প্রদান করেছেন সংস্কৃতি প্রতিমন্ত্রী কে এম খালিদ।

উল্লেখ্য, করোনা রোগীদের জন্য প্রতিমন্ত্রীর এ মানবিক সহায়তা কার্যক্রম মহামারি শেষ না হওয়া পর্যন্ত অব্যাহত থাকবে। 
#
ফয়সল/পাশা/রেজুয়ান/মোশারফ/সেলিম/২০২১/১৯০০ ঘণ্টা 

তথ্যবিবরণী                                                                                               নম্বর :  ৪২৫২
 

কোভিড-১৯ সংক্রান্ত সর্বশেষ প্রতিবেদন 
 

ঢাকা, ১৯ ভাদ্র (৩ সেপ্টেম্বর) : 

            স্বাস্থ্য অধিদপ্তর এবং রোগতত্ত্ব, রোগ নিয়ন্ত্রণ ও গবেষণা প্রতিষ্ঠান (আইইডিসিআর)-এর তথ্যানুযায়ী গত ২৪ ঘণ্টায় দেশে ২৯ হাজার ৪৩৮ জনের নমুনা পরীক্ষা করে ৩ হাজার ১৬৭ জনের শরীরে করোনা সংক্রমণ পাওয়া গেছে। এ নিয়ে বাংলাদেশে এখন পর্যন্ত কোভিড-১৯ আক্রান্ত রোগীর সংখ্যা ১৫ লাখ ১০ হাজার ২৮৩ জন। 

 


গত ২৪ ঘণ্টায় ৭০ জন-সহ এ পর্যন্ত ২৬ হাজার ৪৩২ জন এ রোগে মৃত্যুবরণ করেছেন।

 


করোনা ভাইরাস আক্রান্তদের মধ্যে এখন পর্যন্ত সুস্থ হয়েছেন ১৪ লাখ ৪২ হাজার ৫৮২ জন।

 

#

ফেরদৌস/পাশা/রেজুয়ান/মোশারফ/সেলিম/২০২১/১৭৪০ ঘণ্টা 

কলকারখানা পরিদর্শন অধিদপ্তরের দক্ষ প্রশিক্ষক তৈরিতে নিবিড় প্রশিক্ষণের আয়োজন 

গাজীপুর, ১৯ ভাদ্র (৩ সেপ্টেম্বর) : 


শ্রম ও কর্মসংস্থান মন্ত্রণালয়ের অধীন কলকারখানা ও প্রতিষ্ঠান পরিদর্শন (ডাইফ) অধিদপ্তরের কর্মকর্তাদের শ্রম পরিদর্শনে দক্ষতা বৃদ্ধিতে পর্যাপ্ত সংখ্যক দক্ষ প্রশিক্ষক তৈরির লক্ষ্যে তিনদিন ব্যাপী নিবিড় প্রশিক্ষণ কর্মশালা শুরু হয়েছে। 


আজ গাজীপুরের সারাহ রিসোর্টে আন্তর্জাতিক শ্রম সংস্থা -আইএলও এর সহযোগিতায় কলকারখানা ও প্রতিষ্ঠান পরিদর্শন অধিদপ্তর আয়োজিত  লিঙ্গ সমতার ওপর প্রশিক্ষদের প্রশিক্ষণ কর্মশালার উদ্বোধন করেন শ্রম ও কর্মসংস্থান মন্ত্রণালয়ের সচিব মোঃ এহসানে এলাহী। 


কর্মশালার উদ্বোধন অনুষ্ঠানে প্রধান অতিথির বক্তৃতায় শ্রম সচিব বলেন, কলকারখানায় শোভন কর্মপরিবেশ  নিশ্চিতে প্রশিক্ষিত পরিদর্শক তৈরির বিকল্প নেই। দক্ষ পরিদর্শক তৈরির জন্য প্রথম ধাপ হচ্ছে পর্যাপ্ত মাস্টার ট্রেইনার তৈরি করা। মাস্টার ট্রেইনার তৈরিতে এ নিবিড় প্রশিক্ষণ গুরুত্বপূর্ণ ভুমিকা রাখবে। 


কলকারখানা ও প্রতিষ্ঠান পরিদর্শন অধিদপ্তরের মহাপরিদর্শক মোঃ নাসির উদ্দীন আহমেদের সভাপতিত্বে এ প্রশিক্ষণ কর্মশালার উদ্বোধন অনুষ্ঠানে আইএলও এর প্রোগ্রাম অফিসার সাম্মিন সুলতানা বক্তৃতা করেন।  উদ্বোধন অনুষ্ঠান পরিচালনা করেন কলকারখানা ও প্রতিষ্ঠান পরিদর্শন অধিদপ্তরের উপ-মহাপরিদর্শক (সেইফটি) কামরুল হাসান।

তিনদিন ব্যাপী এ প্রশিক্ষণে কলকারখানা ও প্রতিষ্ঠান পরিদর্শন অধিদপ্তরের ৩০ জন সহকারী মহাপরিদর্শক এবং শ্রম পরিদর্শক  অংশগ্রহণ করছেন। 

#

আকতারুল/পাশা/রেজুয়ান/মোশারফ/সেলিম/২০২১/১৭৩০ ঘণ্টা 

টঙ্গীর চেরাগআলীতে বিআরটি প্রকল্পের উন্নয়ন কাজ 

পরিদর্শন করেন সড়ক পরিবহন ও সেতু মন্ত্রী
ঢাকা, ১৯ ভাদ্র (৩ সেপ্টেম্বর) : 


বাস রাপিড ট্রানজিট (বিআরটি) প্রকল্পের সার্বিক অগ্রগতি শতকরা ৬৩ দশমিক ২৭ ভাগ এবং আগামী বছর ডিসেম্বর নাগাদ নির্মাণ কাজ শেষে প্রকল্পটির উদ্বোধন করা হবে বলে জানিয়েছেন সড়ক পরিবহন ও সেতু মন্ত্রী এবং বাংলাদেশ আওয়ামী লীগের সাধারণ সম্পাদক ওবায়দুল কাদের।

মন্ত্রী আজ সকালে টঙ্গীর চেরাগআলীতে বাস রাপিড ট্রানজিট (বিআরটি) প্রকল্পের নির্মাণ কাজ পরিদর্শন শেষে উপস্থিত সাংবাদিকদের একথা জানান।

তিনি আরও জানান বাস রাপিড ট্রানজিট (বিআরটি) প্রকল্পের আওতায় ৪ দশমিক ৫০ কিলোমিটার এলিভেটেড সড়ক, ৬টি ফ্লাইওভার ও ২৫টি বিআরটি স্টেশনসহ মোট ২০ দশমিক ৫০ কিলোমিটার করিডোর নির্মাণ করা হবে। এর মধ্যে উত্তরা হাউজবিল্ডিং থেকে টঙ্গীর চেরাগআলী পর্যন্ত ৪ দশমিক ৫ কিলোমিটার এলিভেটেড অংশ সেতু বিভাগ বাস্তবায়ন করছে এবং বাকি কাজ সড়ক পরিবহন ও মহাসড়ক বিভাগ বাস্তবায়ন করছে। এ করিডোরে দুইটি সংরক্ষিত বিআরটি লেন, চারটি মিক্সড ট্রাফিক লেন, দুইটি অযান্ত্রিক লেন ও পথচারীদের চলাচলের জন্য ফুটপাতের ব্যবস্থা থাকবে। প্রকল্পটি বাস্তবায়িত হলে প্রতি ঘণ্টায় উভয় দিকে ২০ হাজার যাত্রী পরিবহন করতে সক্ষম হবে বলেও তিনি জানান।

এ সময় সড়ক পরিবহন ও মহাসড়ক বিভাগের সচিব মোঃ নজরুল ইসলাম, সেতু বিভাগের সচিব মোঃ আবু বকর ছিদ্দীক, সওজের প্রধান প্রকৌশলী মোঃ আব্দুস সবুর, বাংলাদেশ সেতু কর্তৃপক্ষের প্রধান প্রকৌশলী কাজী মোঃ ফেরদৌস, সওজের ঢাকা জোনের অতিরিক্ত প্রধান প্রকৌশলী মোঃ সবুজ উদ্দিন খানসহ মন্ত্রণালয় ও প্রকল্পের ঊর্ধ্বতন কর্মকর্তাগণ উপস্থিত ছিলেন। 
#

ওয়ালিদ/পাশা/রেজুয়ান/মোশারফ/সেলিম/২০২১/১৭১০ ঘণ্টা 

Handout








Number : 4249
Signing of a grant agreement concerning the provision of CPAP and BIPAP  equipments for public hospitals in Bangladesh under Covid-19 restore program
Dhaka, September 03 : 

A grant agreement of US$ Fifty Thousand has been signed on 3rd September, 2021 in Tashkent, Uzbekistan between the Government of the people’s  Republic of Bangladesh and Islamic International Trade Finance Corporation  (ITFC). Fatima Yasmin, Secretary, Economic Relations Division (ERD) and  Engineer Hani Salem Sonbol, Chief Executive Officer, International Islamic trade  Finance Corporation (ITFC) signed the grant agreement on behalf of Bangladesh & ITFC respectively. Md. Tofazzel Hossain Miah, Secretary, Prime Minister’s Office  was present there.  

The grant amount will be used for the procurement of Continuous Positive Airway  Pressure (CPAP) and Bl-level Positive Airway Pressure (BIPAP) equipments for  public hospitals in Bangladesh under Covid-19 restore program.

Islamic International Trade Finance Corporation (ITFC) is a longstanding  development partner of Bangladesh. They provide finance in different sectors of  Bangladesh, especially for petroleum products.

#

Saiduzzaman/Pasha/Rejuan/Mosharaf/Salim/2021/1720 Hrs.
তথ্যবিবরণী                                                                                                       নম্বর : ৪২৪৮
চলতি মাসের পর ডেঙ্গুর প্রকোপ কমতে পারে

                           -- স্থানীয় সরকার মন্ত্রী

ঢাকা, ১৯ ভাদ্র (৩ সেপ্টেম্বর) : 


চলতি মাসের শেষের দিক থেকে ডেঙ্গুর প্রকোপ কমতে পারে বলে জানিয়েছেন স্থানীয় সরকার মন্ত্রী মোঃ তাজুল ইসলাম।


মন্ত্রী আজ রাজধানীর তেজগাঁওয়ে বাংলাদেশ চলচ্চিত্র উন্নয়ন কর্পোরেশন-এফডিসিতে ডিবেট ফর ডেমোক্রেসি আয়োজিত 'ডেঙ্গুর প্রকোপ রোধে নগরবাসীর সক্রিয় অংশগ্রহণ' শীর্ষক ছায়া সংসদে প্রধান অতিথির বক্তব্যে এ কথা জানান।


ডেঙ্গু নিয়ন্ত্রণে সরকারের নানামুখী উদ্যোগ এবং জলবায়ু পরিবর্তনের ফলে সেপ্টেম্বর মাসের পর থেকে আমাদের দেশে এডিস মশা এবং ডেঙ্গুর প্রাদুর্ভাব কমবে বলে আশাবাদ ব্যক্ত করেন মন্ত্রী।


মশা নিধনে সরকার শুধু সিজন আসলেই কাজ শুরু করে এমন অভিযোগ নাকচ করে মোঃ তাজুল ইসলাম বলেন, মশার প্রকোপ বাড়লেই শুধু নিধন শুরু হয় এটি ঠিক নয়। সরকার সারা বছর ধরেই মশক নিধন কার্যক্রম পরিচালনা করে থাকে।


‘জানুয়ারি থেকে ডিসেম্বর, মশা নিধন বছর ভর’ এই নীতি অনুসরণ করে মশার প্রাদুর্ভাব নিয়ন্ত্রণে কাজ চলছে উল্লেখ করে মন্ত্রী বলেন, প্রতি মাসেই সিটি কর্পোরেশনসহ সংশ্লিষ্ট সরকারি-বেসরকারি প্রতিষ্ঠানকে নিয়ে সভা করে স্ব স্ব দায়িত্ব বণ্টন করে দেয়া হয়। এর পর সবাই অর্পিত দায়িত্ব পালন করেন। এ ব্যাপারে কারো অবহেলা করার সুযোগ নেই।


ডেঙ্গু রোগে আক্রান্ত হয়ে যারা মৃত্যুবরণ করেছেন তাদের আর্থিকভাবে সহযোগিতা প্রদান করা হবে কিনা সাংবাদিকদের এমন প্রশ্নের উত্তরে তিনি বলেন, ক্ষতিগ্রস্ত পরিবার থেকে কেউ যদি সহযোগিতার জন্য আবেদন করেন তাহলে সেটি অবশ্যই বিবেচনায় নেয়া হবে।  


মশক নিধন এবং পরিচ্ছন্নকর্মীরা নিয়মিত হাজিরা না দিয়ে অর্থ উত্তোলন করছেন প্রশ্নের উত্তরে মোঃ তাজুল ইসলাম বলেন, মশক নিধন ও পরিচ্ছন্নকর্মীদের কার্যক্রম মনিটরিং করার জন্য সুপারভাইজার বা পরিদর্শক অথবা সংশ্লিষ্ট কোনো কর্মকর্তাকে নিয়োগ করার জন্য সিটি করপোরেশনকে বলা হয়েছে এবং তারা তা করছে। কেউ যদি এ ধরনের কাজের সঙ্গে জড়িত থাকে তাহলে তার বিরুদ্ধে অবশ্যই ব্যবস্থা নেয়া হবে।


ডিবেট ফর ডেমোক্রেসির চেয়ারম্যান হাসান আহমেদ চৌধুরী কিরণের সভাপতিত্বে অনুষ্ঠানে বিতর্কে অংশগ্রহণকারী বিজয়ীদলের মাঝে ট্রফি ও সনদ প্রদান করেন মন্ত্রী।

#

হায়দার/পাশা/রেজুয়ান/মোশারফ/সেলিম/২০২১/১৭১০ ঘণ্টা 

তথ্যবিবরণী                                                                                               নম্বর :  ৪২৪৭
 

সিলেট জেলা আওয়ামী লীগের সভাপতি এডভোকেট লুৎফুর রহমানের 
প্রতি পররাষ্ট্রমন্ত্রীর শ্রদ্ধা জ্ঞাপন

 

ঢাকা, ১৯ ভাদ্র (৩ সেপ্টেম্বর) : 


যুক্তরাজ্য সফররত পররাষ্ট্রমন্ত্রী ড. এ. কে. আব্দুল মোমেনের পক্ষ থেকে সিলেট জেলা আওয়ামী লীগের সভাপতি বীর মুক্তিযোদ্ধা এডভোকেট মোঃ লুৎফুর রহমানের প্রতি শ্রদ্ধা জ্ঞাপন করলেন সিলেট জেলা ও মহানগর আওয়ামী লীগ নেতৃত্ববৃন্দ। আজ সিলেট জেলা পরিষদ প্রাঙ্গণে মরহুম এডভোকেট লুৎফুর রহমানের কফিনে ফুল দিয়ে শ্রদ্ধা জ্ঞাপন করা হয়।


এসময় উপস্থিত ছিলেন সিলেট মহানগর আওয়ামী লীগের সভাপতি বীর মুক্তিযোদ্ধা মাসুক উদ্দিন আহমদ, মহানগর আওয়ামী লীগের সাধারণ সম্পাদক অধ্যাপক জাকির হোসেন, সিলেট জেলা আওয়ামী লীগের সহ সভাপতি শফিকুর রহমান চৌধুরী, সিলেট জেলা আওয়ামী লীগের সহ সভাপতি অধ্যাপক সুজাত আলী রফিক, মহানগর আওয়ামী লীগের যুগ্ম সাধারণ সম্পাদক আজাদুর রহমান আজাদ, মহানগর আওয়ামী লীগের প্রচার ও প্রকাশনা সম্পাদক আব্দুর রহমান জামিল, পররাষ্ট্রমন্ত্রীর ব্যক্তিগত কর্মকর্তা শফিউল আলম জুয়েল, পররাষ্ট্রমন্ত্রীর অফিস কর্মকর্তা রুবেল আহমদসহ অন্য নেতৃবৃন্দ।
#

তৌহিদুল/পাশা/রেজুয়ান/মোশারফ/সেলিম/২০২১/১৭২০ ঘণ্টা 

মৎস্যসম্পদের বহুমুখী ব্যবহারের ক্ষেত্র সৃষ্টি করতে হবে
                     -মৎস্য ও প্রাণিসম্পদ মন্ত্রী
ঢাকা, ১৯ ভাদ্র (৩ সেপ্টেম্বর) : 


বাংলাদেশকে উন্নত-সমৃদ্ধ করার জন্য মৎস্যসম্পদের বহুমুখী ব্যবহারের ক্ষেত্র সৃষ্টি করতে হবে বলে জানিয়েছেন মৎস্য ও প্রাণিসম্পদ মন্ত্রী শ ম রেজাউল করিম।

আজ রাজধানীর মৎস্য ভবনের সম্মেলন কক্ষে জাতীয় মৎস্য সপ্তাহ- ২০২১ এর সমাপনী অনুষ্ঠানে প্রধান অতিথির বক্তব্যে মন্ত্রী একথা বলেন।

মন্ত্রী বলেন, মৎস্যসম্পদের বহুমুখী ব্যবহারের ক্ষেত্র নিশ্চিতে সকলকে কাজ করতে হবে। মাছ থেকে কী কী পণ্য তৈরি করা যায় সে বিষয়ে গবেষণা করতে হবে। পৃথিবীর বহু দেশে মৎস্য ও মৎস্যজাতীয় জলজসম্পদ থেকে বিভিন্ন বেকারি পণ্য তৈরি হচ্ছে। মাছ থেকে চিপস, ফিস বলসহ অন্যান্য খাবার তৈরি করা যেতে পারে। মাছের বহুবিধ ব্যবহারে মানুষকে আকৃষ্ট করতে হবে। অনেকে স্বাভাবিকভাবে মাছ খায়না কিন্তু রেস্তোরাঁয় মাছ দিয়ে তৈরি খাবার খেতে চায়। পুষ্টি চাহিদা পূরণে এক প্রক্রিয়ায় মাছ না খেলে মানুষকে অন্য প্রক্রিয়ায় খাওয়াতে হবে। সরকার মাছের বহুমুখী পণ্যের বিকাশে বদ্ধপরিকর।

বিদেশ থেকে আমদানি করা মৎস্য খাদ্য উপকরণ দেশে তৈরির শিল্প স্থাপনে বেসরকারি খাতকে এগিয়ে আসার আহ্বান জানান মন্ত্রী। কর অব্যাহতি সুযোগসহ নানা সুবিধা দেওয়া হবে বলেও জানান তিনি। দেশের মৎস্যসম্পদ বিশ্বের অন্যান্য দেশের তুলনায় কোনো অংশে কম নয় উল্লেখ করে দেশের সমুদ্র অঞ্চল, বদ্ধ জলাশয় ও উন্মুক্ত জলাশয়সহ মৎস্য চাষ উপযোগী সব ক্ষেত্রের সর্বোচ্চ ব্যবহার নিশ্চিত করতে হবে।

শ ম রেজাউল করিম বলেন, মৎস্য রপ্তানিতে কোনো রপ্তানিকারক প্রতিষ্ঠান যাতে জাল সনদ অথবা রাসায়নিক মিশ্রিত মৎস্য রপ্তানি না করতে পারে সেদিকে সজাগ দৃষ্টি রাখতে হবে।

মৎস্য অধিদপ্তরের মহাপরিচালক কাজী শামস আফরোজের সভাপতিত্বে অনুষ্ঠানে বিশেষ অতিথি হিসেবে উপস্থিত ছিলেন মৎস্য ও প্রাণিসম্পদ সচিব রওনক মাহমুদ। বাংলাদেশ মৎস্য গবেষণা ইনিস্টিটিউটের মহাপরিচালক ড. ইয়াহিয়া মাহমুদ, মৎস্য অধিদপ্তরের উপপরিচালক মোঃ আনিছুর রহমান তালুকদার, ফিড ইন্ডাস্ট্রিজ অ্যাসোসিয়েশন বাংলাদেশ এর সদস্য সচিব মোঃ আহসানুজ্জমান, বাংলাদেশ ফ্রোজেন ফুড এক্সপোর্টার্স অ্যাসোসিয়েশনের সভাপতি আমানউল্লাহ, বাংলাদেশ আওয়ামী মৎস্যজীবী লীগের সভাপতি সাইদুর রহমান অনুষ্ঠানে বক্তব্য রাখেন। 
#

ইফতেখার/মেহেদী/জুলফিকার/রফিকুল/শামীম/২০২১/১২১১ ঘণ্টা 

বীর মুক্তিযোদ্ধা জহুরুল হকের মৃত্যুতে তথ্য ও সম্প্রচার প্রতিমন্ত্রী'র শোক

ঢাকা, ১৯ ভাদ্র (৩ সেপ্টেম্বর) : 


জামালপুর জেলার নান্দিনা রানাগাছা ইউনিয়ন আওয়ামী লীগের উপদেষ্টা মণ্ডলীর সদস্য বীর মুক্তিযোদ্ধা জহুরুল হক (বাচ্চু) এর মৃত্যুতে তথ্য ও সম্প্রচার প্রতিমন্ত্রী ডা. মোঃ মুরাদ হাসান গভীর শোক ও দুঃখ প্রকাশ করেছেন।


প্রতিমন্ত্রী আজ এক শোকবার্তায় মরহুমের বিদেহী আত্মার মাগফেরাত কামনা করেন এবং শোকসন্তপ্ত পরিবারের সদস্যদের প্রতি গভীর সমবেদনা জানান।

উল্লেখ্য, নান্দিনা বড় বাড়ির মরহুম মোবারক আলী আহমেদের বড় ছেলে এবং তথ্য ও সম্প্রচার প্রতিমন্ত্রী ডা. মোঃ মুরাদ হাসানের মামা বীর মুক্তিযোদ্ধা জহুরুল হক (বাচ্চু) আজ সকালে ইন্তেকাল করেন।

#

গিয়াস/মেহেদী/জুলফিকার/রফিকুল/শামীম/২০২১/১৬০৪ ঘণ্টা 

ডিজিটাল কৃষি প্রযুক্তি ব্যবহারে বাকৃবিকে উদ্যোগ গ্রহণের আহ্বান টেলিযোগাযোগ মন্ত্রীর
ঢাকা, ১৯ ভাদ্র (৩ সেপ্টেম্বর) : 


ডাক ও টেলিযোগাযোগ মন্ত্রী মোস্তাফা জব্বার বলেছেন, ডিজিটাল যুগের উপযোগী দক্ষ মানবসম্পদ গড়ে তুলতে না পারলে শিক্ষার মূল লক্ষ্য অর্জন সম্ভব নয়। তিনি গবেষণার পাশাপাশি রোবোটিক্স, আইওটি, কৃত্রিম বুদ্ধিমত্তা, ব্লকচেইনসহ অন্যান্য ডিজিটাল প্রযুক্তি কৃষি খাতে ব্যবহারে বাংলাদেশ কৃষি বিশ্ববিদ্যালকে অগ্রণী ভূমিকা পালনের আহ্বান জানান।


মন্ত্রী গতকাল বাংলাদেশ কৃষি বিশ্ববিদ্যালয়, টাইমস হায়ার এডুকেশন-এর তালিকায় বিশ্বের সেরা বিশ্ববিদ্যালয়গুলোর এক হাজার থেকে এক হাজার দুইশ’র মধ্যে স্থান লাভ উপলক্ষ্যে বাকৃবি আয়োজিত ভার্চুয়াল আলোচনা সভায় প্রধান অতিথির বক্তৃতায় এসব কথা বলেন। 


বাকৃবি আইকিউএসি’র পরিচালক প্রফেসর ড. মোঃ তাজ উদ্দিনের সভাপতিত্বে অনুষ্ঠানে উপাচার্য প্রফেসর ড. লুৎফুল হাসান, বিশ্ববিদ্যালয় মঞ্জুরি কমিশনের সদস্য প্রফেসর ড. মোঃ আবু তাহের এবং মিডিয়া ব্যক্তিত্ব সুভাষ সিংহ রায় বক্তব্য রাখেন। বাকৃবি আইকিউএসি’র অতিরিক্ত পরিচালক প্রফেসর ড. মোঃ হারুন অর রশীদ অনুষ্ঠান সঞ্চালনা করেন।

বাকৃবির এই অর্জন অত্যন্ত গৌরবের উল্লেখ করে মন্ত্রী বলেন, কৃষিভিত্তিক এই দেশে সর্বশ্রেষ্ঠ কৃষি শিক্ষার সর্বোচ্চ বিদ্যাপীঠ বাংলাদেশ কৃষি বিশ্ববিদ্যালয়। প্রতিষ্ঠানটির এই অর্জন বাংলাদেশের অর্জন, এই অর্জন বাংলাদেশের জন্য বড় পাওনা। তিনি বলেন, প্রায় ১৭ কোটি মানুষের এই দেশে খাদ্যে উদ্বৃত্তি বঙ্গবন্ধুর কৃষক ও কৃষি উন্নয়নে গৃহীত পদক্ষেপের ধারাবাহিকতার ফসল। বাংলাদেশের এই রূপান্তরে মানবসম্পদ সবচেয়ে বড় ভূমিকা পালন করছে। তিনি বলেন, বিশ্বে হাজার হাজার প্রতিষ্ঠানের মধ্যে বাকৃবি এক হাজার থেকে ১২’শ এর মধ্যে আন্তর্জাতিক পর্যায়ে শ্রেষ্ঠত্ব অর্জন করা একটি অসাধারণ বিষয়। প্রধানমন্ত্রী শেখ হাসিনার যুগান্তকারী ডিজিটাল বাংলাদেশ কর্মসূচির ফলে করোনা অতিমারির প্রতিবন্ধকতা অতিক্রম করে দক্ষিণ এশিয়ায় বাংলাদেশের জিডিপি অর্জন বিশ্বে চমক সৃষ্টি করেছে। অতীতে তিনটি শিল্প বিপ্লব মিস করে শেখ হাসিনা পশ্চাৎপদ একটি দেশকে চতুর্থ শিল্প বিপ্লব বা সোসাইটি ফাইভ পয়েন্ট জিরো এর নেতৃত্বের জায়গায় উপনীত করেছেন। চতুর্থ শিল্প বিপ্লবে আইওটি ডিভাইস দিয়ে কৃষক জানতে পারবে তার সেচ ও সার কখন দিতে হবে, কতটুকু দিতে হবে। পুকুরে মাছকে কখন কতটুকু খাবার দিতে হবে। ফলে কৃষিতে বৈপ্লবিক পরিবর্তনের সূচনা হবে। তিনি এই লক্ষ্যে বাকৃবিকে উপযু্ক্ত মানবসম্পদ তৈরির পরামর্শ দেন।  

র‌্যাংকিং তালিকায় ঢাকা বিশ্ববিদ্যালয়, বাংলাদেশ কৃষি বিশ্ববিদ্যালয় এবং বাংলাদেশ প্রকৌশল বিশ্ববিদ্যালয় (বুয়েট) ২০২১ সালে ৯৩ দেশের প্রায় ১০ হাজার বিশ্ববিদ্যালয়ের মধ্যে ১ হাজার ৬শ’ ৬২টির মধ্যে স্থান পেয়েছে। জাতিসংঘ নির্ধারিত টেকসই উন্নয়ন লক্ষ্যমাত্রা অর্জনের ভিত্তিতে গবেষণা, আউটরিচ এবং শিক্ষণ এর মানদণ্ডে এই তালিকা প্রকাশ করা হয়।

#
শেফায়েত/মেহেদী/জুলফিকার/রফিকুল/শামীম/২০২১/১২১১ ঘণ্টা 

তথ্যবিবরণী                                                                                                                  নম্বর : ৪২৪৩ 

বীর মুক্তিযোদ্ধা একেএম মোজাম্মেল হক তরফদারের মৃত্যুতে তথ্য ও সম্প্রচার প্রতিমন্ত্রীর শোক

 

ঢাকা, ১৯ ভাদ্র (৩ সেপ্টেম্বর) : 


জামালপুরের সরিষাবাড়ি উপজেলা আওয়ামী লীগের সাবেক সহ-সভাপতি, বয়ড়া ইসরাইল আহাম্মেদ উচ্চ বিদ্যালয়ের ভারপ্রাপ্ত প্রধান শিক্ষক বীর মুক্তিযোদ্ধা একেএম মোজাম্মেল হক তরফদারের (তারা মাস্টার)  মৃত্যুতে তথ্য ও সম্প্রচার প্রতিমন্ত্রী ডা. মোঃ মুরাদ হাসান গভীর শোক ও দুঃখ প্রকাশ করেছেন।


প্রতিমন্ত্রী আজ এক শোকবার্তায় মরহুমের বিদেহী আত্মার মাগফেরাত কামনা করেন এবং শোকসন্তপ্ত পরিবারের প্রতি সমবেদনা জানান।

